INTRO

Servus, Grüzi unn Hallo!

Ach bin ich so froh,

daß Ihr widder all do uffem Kerweplatz stehn

unn mer zuhorche, das is scheen.

Ihr liewe Leit unn Kerwegescht,

herzlich willkomme zu Mieses scheenschtem Fescht!

Die Schausteller hann widder einiges uffgebaut,

ich denk, Ihr hann Eich bestimmt schunn e bische umgeschaut.

Fer Groß unn Kleen is was gebott,

lossen Eich rausreiße außem Alltagstrott.

Eier Kinner kenne met de Reitschul fahre,

denke nur mol dran, als Ihr noch jung ware,

schießen Eirer Frau doch mol widder e Ros

unn vielleicht kaafe ner Eich noch e Los.

Egal was ner mache,

vergesse debei nett se lache.

Es Lewe is viel zu korz fer Grieskrämigkeit

heit regiert die Heiterkeit!

Bevor mer glei‘ met Witz unn Ironie e Rickblick uff’s Dorfgeschehe werfe

will ich noch e paar Sätz zu unsre Straußbuwe unn Määd verliere derfe:

Mei Worte vunn letscht Johr hann Früchte getra

dies Johr sinn mer widder e greßeri Schar.

Aus meh‘ Kehle kenne mer diesjohr die Kerb ankreische

unn wenn ich mich nett ganz arg teische

hann mer widder e richtig gudi Trupp.

Ich steh do owwe metem Riwwerniwwerschlupp

unn bin e bische stolz:

Die do unne sinn außem richtische Holz!

Mer Straußbuwe gehn ah met de Zeit

Unn hann jetzt im Internet e eigeni Seit

www.mieser-kerwe.de
mer sinn im Netz – ojeoje

Die Musik spielt jetzt fer alle Kerwegescht:

Trinke viel unn feijere fescht: „Die Mieser Kerb is do!“

